
Plon – ToxFAQs™
 CAS # 7439-92-1

Fèy enfòmasyon sa a bay repons pou pifò kesyon moun poze souvan (FAQs) sou sante konsènan plon.  Pou jwenn plis enfòmasyon, 
rele Sant Enfòmasyon CDC (CDC Information Center) nan nimewo 1-800-232-4636. Fèy enfòmasyon sa a se youn nan yon seri rezime 
sou sibstans danjere ak efè yo genyen sou sante. Li enpòtan pou ou konprann enfòmasyon sa yo paske sibstans sa a ka danjere pou ou. 
Lè ou ekspoze nan nenpòt sibstans danjere, efè li depannde dòz la, kantite tan ou ekspoze ladan, kijan ou ekspoze ladan, karakteristik 
pèsonèl ou ak abitid ou, epitou si gen lòt sibstans chimik ki la lè ou ekspoze ladan.

REZIME: Moun kapab ekspoze nan plon lè yo respire lè oswa pousyè espas travay, lè 
yo manje sa ki kontamine, oswa lè yo bwè dlo ki kontamine. Timoun yo kapab ekspoze 
nan ti moso penti abaz plon oswa lè yo jwe nan tè ki kontamine. Plon kapab domaje 
sistèm nève a, ren yo ak sistèm repwodiksyon an. Yo te jwenn plon nan omwen 1,272 
sou 1,684 chantye nan Lis ki Gen Priyorite Nasyonal [National Priorities List (NPL)] Ajans 
Pwoteksyon Anviwònman [Environmental Protection Agency (EPA)] te idantifye.

Kisa plon ye? 
Plon se yon metal ble-gri ki egziste nan lanati. Yo jwenn li an 
ti kantite nan kwout latè. Yo kapab jwenn plon nan tout pati 
anviwònman nou an. Pifò plon soti nan aktivite imen tankou 
konbistyon konbistib fosil yo, eksplwatasyon min, ak manifakti. 

Plon gen diferan itilizasyon. Yo itilize li nan pwodiksyon batri, 
minisyon, pwodui metalik (soudi ak tiyo),  
ak aparèy pou bay pwoteksyon kont reyon X (iks) yo. Akòz 
enkyetid pou sante, yo te fè gwo rediksyon plon ki nan penti ak 
pwodui seramik, mastik, ak soudi tiyo nan dènye ane yo.  Yo te 
entèdi itilizasyon plon kòm yon aditif nan gazolin nan ane 1996 
nan Etazini. 

Kisa k ap pase plon lè li antre nan 
anviwònman an? 

 • Plon poukont li pa dekonpoze, men konpoze plon yo  
chanje akòz limyè solèy la, lè a, ak dlo.

 • Lè plon degaje nan lè a, li ka deplase sou distans long anvan 
li desann nan tè a. 

 • Depi plon tonbe nan tè a, anjeneral li kole nan patikil tè a. 

 • Deplasman plon nan tè a pou ale nan dlo anba tè ap 
depannde kalite konpoze plon an ak karakteristik tè a.

Kijan mwen ta ka ekspoze nan plon? 
 • Si ou manje sa ki gen plon oswa si ou bwè dlo ki gen plon. 

Tiyo dlo nan kèk ansyen kay ka gen soudi plon.  
Plon kapab antre nan dlo a. 

 • Si ou pase tan nan zòn kote yo te itilize penti abaz plon epi 
k ap degrade. Penti plon k ap degrade kapab lakòz gen 
pousyè plon. 

 • Si w ap travay nan yon djòb kote yo itilize plon oswa si w ap 
fè pastan kote yo itilize plon, tankou fabrikasyon vitray. 

 • Si ou itilize pwodui swen sante oswa remèd popilè ki 
gen plon. 

Kijan plon kapab afekte sante mwen? 
Efè plon se menm bagay si li antre nan kò ou lè w ap respire 
oswa lè w ap vale manje. Plon kapab afekte prèske tout ògàn 
ak sistèm ki nan kò ou. Sib prensipal pou toksisite plon se 
sistèm nève a, sou adilt ak timoun. Si adilt yo ekspoze nan 
plon pandan anpil tan sa kapab lakòz diminisyon pèfòmans 
nan kèk tès ki mezire fonksyon sistèm nève a. Sa ka lakòz 
tou feblès nan dwèt, ponyèt oswa jwenti pye. Si yon moun 
ekspoze nan plon sa ap lakòz ti diminisyon tou nan tansyon 
li, sitou sou moun ki nan laj senkantèn yo ak sou granmoun 
aje yo, epitou sa kapab lakòz moun nan gen anemi. Si 
yon moun ekspoze nan nivo plon ki wo sa kapab domaje 
sèvo ak ren yo yon fason ki grav sou adilt oswa timoun yo, 
epitou sa kapab finalman lakòz moun nan mouri. Si yon 
fanm ki ansent ekspoze nan nivo plon ki wo sa ka lakòz li 
fè foskouch. Si yon gason ekspoze nan nivo plon ki wo sa 
kapab domaje ògàn li yo ki responsab pou pwodiksyon 
espèm.

Kijan plon kapab lakòz kansè?
Nou pa gen prèv definitif ki endike plon kapab lakòz kansè 
sou moun. Timè nan ren te devlope sou rat ak sourit yo te 
bag gwo dòz kèk kalite konpoze plon. Depatman Sante ak 
Sèvis Sosyal [Department of Health and Human Services 
(DHHS)] detèmine yo prevwa plon ak konpoze plon se 
sibstans ki kanserijèn pou moun nan yon fason ki rezonab, 
epitou EPA detèmine plon ka yon sibstans kanserijèn 
pou moun.  Ajans Entènasyonal pou Rechèch sou Kansè 
[International Agency for Research on Cancer (IARC)] 
detèmine plon ki pa òganik ka kanserijèn pou moun, epi pa 
gen ase enfòmasyon pou detèmine si konpoze plon òganik 
yo ap lakòz kansè sou moun.

Kijan plon kapab afekte timoun yo?
Timoun piti yo kapab ekspoze nan plon lè yo manje ti moso  
penti abaz plon, lè yo kraze nan bouch yo objè ki pentire avèk penti 
abaz plon, oswa lè yo vale pousyè kay oswa tè ki gen plon.  

Timoun yo pi fasil pou anpwazonnen nan plon pase adilt yo. Yon 
timoun ki vale gwo kantite plon ka gen anemi san, lestomak fèmal 
ki grav, feblès miskilè, ak domaj nan sèvo. Si yon timoun vale pi piti 
kantite plon, li ka gen mwens efè grav nan san li ak nan fonksyon  
sèvo li. Menm lè yon timoun ekspoze nan nivo plon ki pi ba, plon an 
kapab afekte devlopman mantal ak fizik timoun sa a. 

Li pi danjere pou jèn moun ak tibebe ki poko fèt ekspoze nan 
plon. Tibebe ki poko fèt yo kapab ekspoze nan plon yo jwenn nan 
manman yo. Kèk nan efè danjere se akouchman anvan lè, tibebe ki 
fèt pi piti, diminisyon pwopriyete mantal sou tibebe a, difikilte pou 
aprann, ak rediksyon kwasans sou jèn timoun yo. Efè sa yo pi komen 
si manman an oswa tibebe a te ekspoze nan nivo plon ki wo. Kèk 
nan efè sa yo ka kontinye apre laj timoun piti. 

Kijan fanmi yo kapab redui risk pou yo 
ekspoze nan plon?

 • Evite ekspoze nan sous plon. 

 • Pa kite timoun yo kraze nan bouch yo oswa mete nan bouch 
yo sifas ki te ka pentire avèk penti abaz plon. 

 • Si ou gen yon pwoblèm plon nan dlo ou, koule oswa floche 
dlo ki te rete la pandan lannwit anvan ou bwè li oswa anvan ou 
kwit manje avèk li. 

 • Kèk kalite penti ak pigman yo itilize kòm makiyaj oswa koloran 
cheve gen plon ladan yo. Mete kalite pwodui sa yo kote pou 
timoun pa jwenn yo. 

 • Si kay ou gen penti abaz plon ladan oswa si w ap viv nan yon 
zòn ki kontamine avèk plon, lave men ak figi timoun yo souvan 
pou retire pousyè plon ak tè, epitou netwaye kay la souvan 
pou retire pousyè ak tras plon nan tè a.

Èske gen yon tès medikal pou detèmine si 
mwen te ekspoze nan plon? 
Gen yon tès san ki disponib pou mezire kantite plon ki nan  
san an epitou pou estime nan ki kantite plon ou te ekspoze pa twò 
lontan. Anjeneral yo itilize tès san yo pou evalye timoun yo pou 

anpwazònman nan plon. Teknik radyografi kapab mezire plon 
nan dan oswa nan zo, men metòd sa yo pa disponib tout kote.  
Mezi pwotopòfirin eritwositè (EP) kapab evalye nan ki nivo 
yon moun ekspoze nan plon. EP se yon pati nan globil wouj 
yo konnen ki ogmante lè kantite plon ki nan san an wo. Men, 
nivo EP pa sansib ase pou idantifye timoun ki gen nivo plon  
wo nan san yo ki anba apeprè 25 mikwogram pou chak desilit 
(μg/dL). Anjeneral, tès sa yo bezwen ekipman analiz espesyal 
ki pa disponib nan klinik yon doktè. Men, doktè ou kapab pran 
echantiyon san ou pou voye yo nan laboratwa apwopriye pou 
analiz.

Èske gouvènman federal la te fè 
rekòmandasyon pou pwoteje  
sante moun?
Sant pou Kontwòl ak Prevansyon Maladi [Centers for Disease 
Control and Prevention (CDC)] rekòmande pou eta yo teste 
timoun ki gen laj 1 ane ak 2 zan. Yo ta dwe teste timoun yo 
lè yo gen laj 3-6 zan si yo pa t janm fè tès pou plon, si y ap 
resevwa sèvis nan pwogram èd leta pou moun ki pòv tankou 
Medicaid oswa Pwogram Manje Siplemantè pou Fanm, Tibebe 
ak Timoun (Supplemental Food Program for Women, Infants, 
and Children), si y ap viv nan yon bilding oswa si yo ale nan 
yon kay souvan ki te bati anvan ane 1950; si yo ale nan yon kay 
souvan (kay oswa apatman) ki te bati anvan ane 1978 epi si yo 
te modènize kay la pa twò lontan; epitou/oswa si yo gen yon 
frè, yon sè, oswa yon kamarad jwèt ki te anpwazonnen nan 
plon. CDC modifye rekòmandasyon li yo sou nivo plon nan san 
timoun. Kounye a espè yo itilize yon valè nivo referans siperyè 
97.5% distribisyon popilasyon an pou plon nan san timoun. 
Nan ane 2012-2015, valè pou idantifye timoun ki gen nivo plon 
nan san yo ki pi wo pase pifò timoun genyen, se 5 mikwogram 
pou chak desilit (µg/dL). EPA limite plon nan dlo pou bwè a  
15 μg pou chak lit. 

Ki kote mwen kapab jwenn plis enfòmasyon? 
Pou jwenn plis enfòmasyon, kontakte Agency for Toxic Substances and Disease Registry, Division of Toxicology and Human 
Health Sciences, 1600 Clifton Road NE, Mailstop F-57, Atlanta, GA 30333. 

Telefòn: 1-800-232-4636, FAKS: 770-488-4178. 

ToxFAQsTM Adrès Entènèt nan WWW se http://www.atsdr.cdc.gov/toxfaqs/index.asp. 

ATSDR kapab fè ou konnen kote pou jwenn klinik sante nan travay ak anviwònman. Espesyalis yo kapab rekonèt, evalye, epi 
trete maladi moun pran lè yo te ekspoze nan sibstans danjere. Ou kapab kontakte depatman sante kominotè oswa depatman 
sante eta a oswa depatman kalite anviwònman si ou gen nenpòt lòt kesyon oswa enkyetid.

